Roeping
Eendag het God ‘n wonderlike landstreek gemaak.

In die landstreek het Hy van die mooiste natuurskoon in die wêreld geplaas. Daar was die lieflikste tropiese woude met eksotiese diere, ook die wêreldse beste Savannah-velde met ongelooflike troppe van ontelbare wildsoorte en voëls. Selfs die woestyne van die landstreek het in hulleself ‘n ongekende skoonheid  en bekoring gehad, saam met al die ruheid daarvan. Die duisende kilometers kuslyn was van die mooiste in die wêreld. Maar dit was nie al nie – God het in die landstreek, onder die grondoppervlakte, ongekende rykdomme gebëre, meer as in groot dele van die wêreld, half asof Hy juis hierdie  streek spesiaal wou  seën. En God het hulle baie van Sy son gegee, en baie van Sy blou , skoon lug en Sy wyd oop vlaktes.

En God het mense daar geplaas vir wie Hy lief was – vir baie eeue. Hoewel daar onder hulle baie oorblyfsels was van die openbaring van God, het hulle Hom lankal nie meer geken nie. Daarom het die landstreek woes en brutaal geword. Die inwoners het mekaar gehaat en oorloë teen mekaar gevoer. Hulle was wreed en het nie so iets soos genade geken nie- die enigste wat op die ou einde oorgebly het was die wet van die oerwoud – die sterkste sal oorleef en heers. Hulle het konsepte van God gehad wat hulle bevrees gemaak het en hulle slawe gemaak het van afgode en towenaars en hulle was vasgevang in ‘n hopelose siklus van probeer om die afgode te plesier, wat nooit kon slaag nie. Deur die eeue het ander mense gekom en hulle met geweld kom onderwerp, en van die rykdomme van hul land begin wegvoer. Vir baie jare is daar ook duisende van hulle beste mense gevange geneem en slawe  gemaak in baie dele van die wêreld, aangesien hulle nie menswaardig ge-ag was nie. Maar God het hulle steeds liefgehad...

Geleidelik het die landstreek begin verander en het daar dorpe en  stede en paaie en treinspore, skole hospitale en myne gekom, soos in die ander dele van die wêreld. Maar steeds was die land en sy mense vasgevang in die brutale mag van die oerwoud, en kort-kort was daar menseslagtings en onderdrukking en vergelding. Daarby was daar soms geweldige droogtes en hongersnode en siektes wat die mense van die landstreek geteister het. Maar tog het God hulle liefgehad...
Lank-lank gelede het God ook gesê : Kom laat Ons ‘n volk voorberei om vir die mense van hierdie  harde maar wonderlike landstreek die ware openbaring van God weer terug te bring. En Hy het gesê : Ek sal aan hierdie volk wat Ek stuur die suiwer boodskap gee, en uit die druk van die Hervorming het hulle dit ontvang en hul eie gemaak. En God het gesê : Ek sal hulle brei tot hulle hard en sterk is sodat hulle in die wrede landstreek sal kan oorleef. Hy het vervolging toegelaat waaronder hulle swaar gekry het, maar waardeur hulle geleer het om in geloof aan God vas te hou. En God het gesê : Ek sal toelaat dat hulle onder verdrukking ly sodat hulle kan weet wat dit is, sodat as hulle eendag is waarheen Ek hulle stuur, hulle sal onthou om genadig te wees. En God het gesê : Ek sal hulle neem uit baie van die nasies van die aarde wat reeds My kinders is, en hulle saamvoeg, sodat hulle deernis vir die verskeidenheid van God se kinders sou hê, in die land waarheen hulle moet gaan. Hy het gesê: “Ek sal iets van die hardkoppigheid van die Hollanders in hulle plaas – sodat hulle deursettingsvermoë kan hê. En iets van die presiesheid van die Duitsers – sodat hulle die landstreek kan ordelik opbou. En van die vurigheid van die Franse sal Ek in hulle sit – dat hulle kan ywer vir My saak. En Ek sal hulle ook iets gee van die denke van die Engelse, dat hulle nugter mense sal wees”. En toe het God die deure  oopgemaak en Self hulle uit verskillende lande gestuur na die smeltkroes waar Hy hulle wou hê.
En God het hulle geplant in ‘n besonderse deel van die landstreek. Daar het Hy hulle ‘n besonderse volk laat word in ‘n smeltkroes van  300 jaar lank. Hy het selfs toegelaat dat oorloë in die streek uitbreek om hulle tot ‘n volk te smee. Gelukkig het hulle die boodskap suiwer in die volk se hart gedra en vertroetel, en God het hulle guns gegee. Hulle het gegroei en ontwikkel en ‘n belangrike volk geword. Hulle land het ontwikkel en die mense het ryk begin word. So het God vir hulle alles gegee wat hulle nodig gehad het om Sy openbaring na die inwoners van die landstreek te neem. Hy het hulle mense met ondernemingsgees gemaak – mense met vernuf en met durf. Hy het hulle deursettingsvemoë en visie gegee. Hoewel hulle baie onthou het van die lande waaruit hulle gestam het, het Hy hulle baie geleer oor die mense met wie hulle saamgewoon het, totdat hulle in die hele wêreld die enigstes was wat die boodskap van God met begrip na die landstreek se mense kon uitdra.
Maar die jong volk het nie. Hulle het al hoe meer in hulleself gekeer geraak. Hulle het krampagtig oor die suiwerheid van die boodskap gewaak. Hulle het steeds vreemdelinge gebly vir die mense aan wie hulle die boodskap moes bring. Hulle het bly kleef aan hulle erfenis en nie besef waarvoor God hulle  voorberei het nie. En hulle het selfs vergeet wat God hulle geleer het van genade en van verskeidenheid en van verdraagsaamheid. Hulle het baie selfversekerd en trots geword, met baie mag om hulle eie omstandighede te beheer, en party van hulle het selfs die God wat hulle daarheen gestuur het vergeet.
Toe het God gesê : Laat Ons hulle bietjie losskud van hulle selfversekerdheid en hulle herhinner aan wat die werklike vaste fondamente in die lewe is, en hulle ‘n nuwe geleentheid gee om die boodskap uit te dra. En God het hulle mag weggeneem , en ook die sê wat hulle oor hulleself en oor ander mense gehad het. En God  het begin om mure en grense wat oor baie jare opgebou is af te breek sodat Sy boodskap makliker sou kon  uitbeweeg. En Hy het ‘n wonder gedoen om die vloek van massamoorde, en bloeddorstige magsbeheptheid, wat so eie aan die landstreek was, van die streek weg te hou. En tog was  baie van hulle bevange met vrees. Baie was bang dat hulle hulle lewens sou verloor. Ander het gevrees dat hulle die rykdom wat hulle versamel het sou verloor. Ander het getreur omdat hulle hulle mag verloor het. Party het gesê – laat ons terugkeer na die lande vanwaar ons voorvaders gekom het – ons weet nie hoekom ons in hierdie plek gekom het nie.
En God het gesê: “Wat sal Ek maak met hierdie volk wat Ek so noukeurig voorberei het, maar wat weier om gestuur te word? Sal Ek hulle wegneem van die land en ‘n ander volk opwek?” En Iemand het gesê : “Nee My Vader – asseblief- laat hulle nog ‘n rukkie staan. Laat ons hulle nog ‘n bietjie tyd van genade gee en guns aan hulle bewys, en sien of hulle nie sal begin verstaan wat U hartsbegeerte is, en dit begin gehoorsaam nie- so nie : dan moet U hulle maar uitkap...”

